Улӥськом!

Лия Малых

Национальной библиотекаысь «Удмурт шаер» клубын 23-тӥ марта ортчиз журналистлэн, кылбурчилэн но прозаиклэн Елена Миннигараевалэн (Панфиловалэн) творчествоезлы сӥзем ӝыт. Люкаськем калык тодматскиз авторлэн «Мумы» повестеныз но «Мон - улӥсько!» кылбур бичетэныз.
«Удмурт шаер» клублы туэ 15 ар тырме. Кивалтӥсезлэн Надежда Лимоновалэн пусъемезъя, кемалась, пе, тамында калыко пумиськонъёс ой вал ни. Шунытэныз но люкаськемъёслэсь мылкыдъёссэс бугыртӥз та ужрад. Ӝытэз туж быгатыса нуиз Удмурт кун университетысь педагогика наукаосъя кандидат, литературовед Светлана Арекеева.

Елена Панфиловалэсь творчествоя ужъёссэ дунъясьёс пöлын ӟырдыт вераськон ӝутскиз. Ас мылкыдъёссэс усьтӥзы филология наукаосъя кандидатъёс Виктор Шибанов но Вера Панте​леева, «Удмурт дунне» газетлэн валтӥсь редакторез, кылбурчи Зинаида Рябинина-Вахрушева, «Удмурт кенеш» огазеяськонлэн кивалтӥсезлэн воштӥсез Татьяна Ишматова, писатель Сергей Матвеев, суредась Юрий Лобанов но мукетъёсыз. Вормонъёсыныз ӟечкыланы вуылӥзы Пичи Пурга ёросысь Ильинск шор ёзо школаысь удмурт кылъя дышетӥсь Екатерина Алексеева, Можга педучилищеысь удмуртэн дышетӥсь Та​тьяна Иванова.

Ӝытын трос чузъяськизы кылбуръёс. Ачиз автор лыдӟем сяна, котькудӥзлэн ик аслыз кельшемзэ верамез потӥз. Мылкыдъёсты уката шунтӥзы скрипкапэн, гитаралэн, флейталэн гуръёссы. Гожъяськон дуннелэсь огвакытлы палэнскемъёслэн сюлэмъёсазы нош ик ӝуатскиз тылгизьы: ми – улӥськом!

Удмурт дунне. – 2011. – 25 марта. – С. 1.
